
Bibelen lærer oss at du døydde for syndene våre og stod opp igjen til vår rettferd, og at du gjorde dette for at du skulle vera Herre både over levande og døde. Og det er du. Me har mista Masomeh, me trudde ho skulle få leva saman med oss her, men du ville det på ein annan måte, og har teke imot henne på den andre sida, der du regjerer ved Fars høgre hand. Masomeh hadde nyleg blitt litt kjent med deg, og ho hadde begynt å be til deg, og du har sagt at den som kallar på ditt namn skal bli frelst, og me stolar på ditt ord og dine løfter. Det er det einaste me har, og me ber deg for oss sjølve, at du skal bevara oss i trua på deg, slik at me ein dag kan sameinast med deg i din himmel og oppleva evig glede der. Me, som er Masomeh sine vener, vil no lysa DIN fred over minnet hennar, og me vil i namnet åt Faderen, Sonen og Den Heilage Ande proklamera at ho ein dag, sunn og frisk, skal reisast opp frå dei døde til eit liv på ei nyskapt jord der vondskap, sjukdom og død ikkje eksisterer, ei heller gråt eller smerte, men rettferd og evig glede.  
Herre! Me ber også for Nazi, Mehdi, Amir og David, at du styrker og trøystar dei i sorga som dei no er så djupt inne i. Dei treng å kjenna at du er nær hos dei og at du elskar dei, og at det dei håpar på ikkje er ein draum, men at det er eit levande håp, basert på det faktum at DU ein dag stod opp frå dei døde, og at DU lever i dag på vegne av alle oss som trur på deg. Du har sagt at når me vandrar i dødsskuggens dal, skal me ikkje ottast for noko vondt, for du er med oss og vakta og vernar oss med din kjepp og din stav, ja, sjølve ditt nærvær trøystar og oppmuntrar oss, og ein dag skal du, når du kallar oss heim, tørka bort alle tårene våre.  
Herre, me styrer ikkje over liv og død. Ein plass står det at du er den som fastset kor lenge me skal leva. Me forstår det ikkje så godt. Men når du seier det, er det for å fria oss for ansvaret for kvarandres livslengde. Vårt ansvar er å elska deg og kvarandre, å prisa og lova deg og vinna våre medmenneske for deg. Hjelp oss til det så lenge me lever. Me ber i ditt namn. Amen!
